
LEWALITABA
Leselinyana la Lekhotla la Taolo ea Motlakase le Metsi Lesotho

KHATISO EA BOBELI  •  PHUPU - LOETSE 2015

TSE KA SEHLOOHONG
Lesotho le ntlafatsa phano ea motlakase le ho matlafatsa 
tsireletso ea phepelo ea lihlahisoa tsa mafura - Tona - Kholo

HAPE KA HARE...

Baithuti ba ipabotseng ba a
tlotloa likapesong tsa LP, NUL06 Liphutheho tsa RERA

Blantyre, Malawi07 Thupelo holim’a tsa matla 
a inchafatsang08

WWW.LEWA.ORG.LS



TŠEBETSO ‘MOHO...
…ke e ‘ngoe ea litšiea tsa zip. Zip e nyane 
haholo, empa meno a eona a mangata a 
thusana hore e tšoare phahlo. Ha le leng le 
ka tsoa, mathata a ka ba teng. Ka mokhoa o 
tšoanang, re le Lekhotla re ka se atlehe ntle le 
tšehetso ea sechaba. Lekhotla le lumela hore 
motho e mong le e mong a ka kenya letsoho 
litabeng tsa taolo ea litšebeletso. 

Lekhotla la Taolo ea 
Motlakase le Metsi Lesotho

Taolo ea phano ea litšebeletso.   Lekhotla le laola phano ea 
litšebeletso tsa metsi le likhoerekhoere metseng ea literopo.

TUMELISO KA MOOKAMELI

Thupelo holim’a moralo-tšebetso oa taolo 
ea  matla a inchafatsang e ea tšoaroa

Re u amohela hape khatisong e ‘ngoe ea 

Leselinyana la Lekhotla la Taolo ea Motlakase 

le Metsi (LEWA) le tsoang hane ka selemo leo 

joalokaha e le tloaelo le kumelang babali ka tse 

ling tsa liketsahalo tse etsahetseng ho tloha ka 

khoeli ea Phupu ho isa Loetse 2015.

Letsatsi la 17 Phupu e ne e le letsatsi la tsoalo ea 

Motlotlehi Letsie III ‘me monongoaha Rabasotho  o 

ne a  ba le lilemo tse 52. Liofising tsa LEWA letsatsi 

lena la thabo le ile la tšoauoa ka liketsahalo tse 

neng li reretsoe ho matlafatsa moea oa bonngoe 

ho basebetsi ba LEWA ka ho le ketekela ka ho etsa 

metjeko le lipapali tsa bochaba.

E ‘ngoe ea lintlafatso tse khothatsang karolong 

ena ea selemo e bile khakolo  ka molao ea Leano 

la Naha ea Lesotho la Matla. Leano lena le bontša 

ka kotloloho boikarabelo ba ba nang le kobo 

ea bohali phanong ea litšebeletso tsa matla le 

melaoana e amanang le tsona. Khakolo ena ea 

molao e entsoe ke Mohlomphehi Tona-kholo Dr. 

Pakalitha Mosisili.

Re ntse re le hona tabeng ena, lintlha tse 

pharaletseng ka Leano lena li totobalitsoe 

khatisong ena molemong oa bohle. Leha ho le 

joalo, ho bohlokoa ho bontša hore tokomane ea 

Leano ka botlalo e ka fumaneha Lekaleng la Matla 

le Bolepi (MEM).

Joaloka setho sa ‘Mamekhatlo ea Litsi tsa 

Taolo ea Motlakase Tikolohong e ka Boroa ho 

Afrika (RERA), Lekhotla le ile la e-ba le seabo 

liphuthehong tsa Likomitjana tsa RERA tse neng 

li tšoaretsoe Blantyre, Malawi ho tloha ka la 07 

ho isa la 19 Loetse 2015. Tabeng ena lintlha tse 

amanang le tšireletso ea moji li hlahisitsoe ka 

bokhutšoanyane.

Ka Loetse ho ile ha tšoaroa thupelo ea ho qetela 

e holim’a ntlafatso ea moralo-tšebetso oa taolo 

ea  matla a inchafatsang. Thupelo ena ea bohle 

ba nang le seabo e ne e boetse e le sethala sa ho 

qetela sa ho arolelana maikutlo mabapi le hore 

na ho ka kenyeletsoa Matla a Inchafatsang joang 

Lefapheng la Phepelo ea Motlakase (ESI) q

Ntoi Rapapa

Mookameli

Maikutlo a romelloe ho: 

secretary@lewa.org.ls

PHANO EA MOTLAKASE
LESELINYANA LA LEKHOTLA LA TAOLO EA MOTLAKASE LE METSI

Lesotho le ntlafatsa phano ea motlakase le ho matlafatsa 
tšireletso ea phepelo ea lihlahisoa tsa mafura - Tona kholo
Leano la Matla la Naha le khakotsoe ka molao 
tšebeletsong e neng e tšoaretsoe Avani, Lesotho 
ka la 03 Loetse 2015.

Puong ea hae ea sehlooho, Tona-kholo Dr. 

Pakalitha Mosisili o bontšitse hore Leano la Matla 

le reretsoe ho shebana le e ‘ngoe ea litebello tsa 

‘Muso ea ho fihlella tšebeliso e bokhabane ea 

lihloliloeng. Dr. Mosisili o tsoetse pele a re tebello 

ena e tekiloe ke ‘Muso kamor’a hore o elelloe hore 

tšebeliso ea matla e bohlokoa ntlafatsong ea 

bophelo ba motho, joalokaha linaha tseo tšebeliso 

ea tsona ea matla e phahameng haholo (ho tloha 

4, 000 ho isa ho 53, 000 kWh) li nang le menyetla 

e holimo ka linoko tse 80 lekholong (80%) ho isa 

ho linoko tse 95 lekholong (95%) ea ntlafatso ea 

bophelo ba batho (human development index).

“Tabeng ena, Lesotho le na le ntlafatso ea bophelo 

ba motho ea linoko tse 48 lekholong (48%) e 

amahanngoang le boemo bo tlase ba ntlafatso ea 

bophelo ba motho, ha tšebeliso ea motlakase ea 

motho ka mong ka selemo e ne e le 330 kWh ho 

latela liphuputso tse hlahang K’hamphaning ea 

Lesotho ea Motlakase (LEC)”, a rialo Dr. Mosisili ha 

a hlalosa.

O boetse a bontša hore ‘Muso o tla kopana le 

ba nang le kobo ea bohali joaloka likhoebo tse 

ikemetseng, likoporasi le mekhatlo ea sechaba ka 

sepheo sa ho ntlafatsa mehloli ea mathomo ea 

matla joaloka metsi, moea le letsatsi  molemong 

oa ho fehla motlakase. Ha a tsoelapele a re 

mehato ena e tla netefatsa hore phepelo ea matla 

mafapheng a moruo oa sechaba Lesotho e tla 

lula e le teng kamehla. Dr. Mosisili a bontša hore 

tšehetso ea botsebi le ea lichelete e fanoeng ke 

balekane ba ntlafatso ba Lesotho ho raloeng ha 

leano lena e-ea khothatsa.

Ha a bua ka boemo ba khahello ea phepelo ea 

motlakase tikolohong ena, Tona-kholo o itse 

Lesotho le sebelisitse chelete e kaholimo ho 

limilione tse 260 tsa Maluti (M260 million) ho 

reka motlakase Mozambique le Afrika Boroa, a 

eketsa ka ho bontša hore boemo bona bo entse 

phepelo ea motlakase kahare ho naha bo be tlase 

ka linoko tse 34 lekholong (34%).

“‘Muso o rerile ho ntlafatsa boemo ba khokelo ea 

motlakase e le ho fihlella bonyane linoko tse 50 

lekholong (50%) qetellong ea lilemo tse hlano 

tsa paramente ena. ‘Muso o memme litsebi tse 

ikemetseng ho iketela ho tla etsa meralo le ho 

aha setsi sa phehlo ea motlakase oa letsatsi o ka 

etsang 20MW. Setsi sena se lebeletsoe ho boloka 

chelete e kaalo ka limilione tse 55 tsa Maluti (M 

55 million) ka selemo kahare ho naha e ka beng 

e ile ea sebelisetsoa ho reka motlakase ho tsoa 

kantle ho naha,” Tona-kholo o boletse joalo.

Ha a bua ka mefuta ea mafura, Dr. Mosisili o itse 

‘Muso o tšoenyehile ka hore naha ha e na moralo 

o netefatsang kanetso ea phepelo ea lihlahisoa 

tsa mafura.

Mohlomphehi Tona-kholo, Dr. Pakalitha Mosisili 

“Lesotho le reka 
  motlakase South 
  Africa le 
  Mozambique ka 
  limilione tse M260.”

PHANO EA MOTLAKASE

LESELINYANE LA LEKHOTLA LA TAOLO EA MOTLAKASE LE METSI

“Ho bohlokoa 
  hore Basotho ba 
  ikakhele ka 
  setotsoana 
  mekhahlelong 
  e fapaneng ea 
  khoebo ea 
  mafura.”

“Mafelong a selemo sa 2015, Lekala la Matla le 

Bolepi le tla qalella ka methati ea boiketo ba 

khaho ea litsi tsa poloko ea mefuta ea mafura e 

kang ea khase ea LP,  peterole, diesel le parafini. 

Litsi tsena li lokela hore bonyane li tšoarelle 

matsatsi a mashome a mararo,” a bontša joalo.

Dr. Mosisili a supa hore ho bohlokoa hore Basotho 

ba ikakhele ka setotsoana mekhahlelong e 

fapaneng ea khoebo ea mafura joaloka ho a 

tsamaisa le ho etsa phepelo, a ba a ipiletsa ho 

lik’hamphani tsa mafura hore kapele kamoo ho 

ka khonehang li etse seahlolo le bahoebi ba teng 

kahare ho naha.

Ha a fana ka mantsoe a kamohelo letsatsing leo, 

Monghali Selibe  Mochoboroane, Letona la Litaba 

tsa Matla le Bolepi o ile a itlama ho sebetsa ka 

matla ho bona hore leano lena le kena tšebetsong 

joalokaha ‘Muso o lebelletse. A re, chebelo-pele 

ea ‘Muso ke ho netefatsa hore matla a fumaneha 

hohle le hona habobebe kahare ho naha ka 

litheko tse tlase ka nako eohle e bile a sa ame 

tikoloho hampe.

Leano la Matla le ananetsoe ke Lekhotla la 

Matona ka la 16 Phuptjane 2015, ha sehlopha se 

ikhethang sa ba nang le kobo ea bohali litabeng 

tsa Matla sona se thehiloe ka la 21 Phupu, 2015.

Litokomane tse ‘maloa li sebelisitsoe ha ho 

etsoa Leano la Matla. Tsona li kenyeletsa 

Chebelo-pele ea Naha ea 2020, Moralo oa Naha 

oa Ntlafatso 2012/13-2016/17, Moralo-tšebetso 

oa Leano la Matla, 2002, Leano la Naha la Matla 

a Inchafatsang, 2012, Setšoantšo sa Molao sa 

Motlakase sa 2014, Leano la Lesotho la Metsi le 

Likhoerekhoere 2007 le Matsapa a Phumantšo 

ea Motlakase oa Malapeng, 2008  q

Lintlha-kholo tsa khakolo ea Leano la Naha la Matla
Lekala la Matla le Bolepi ka tšebelisano le ba 
ka sehloohong ba nang le kobo ea bohali le 
phethetse Leano la naha la Matla le ileng la 
khakoloa ka molao ka la 03 Loetse 2015 hoteleng 
ea Avani Lesotho.

Katlase mona ke tse ling tsa lintlha tse hlahang 

kahare ho tokomane ea leano. Lintlha tse ling li tla 

hlahella  khatisong e hlahlamang ea Leselinyana 

lena.

Ntlha-kholo ka ‘ngoe ea leano e hlahisitsoe ka 

bokhutšoanyane le likarolo tsa bohlokoa tse 

tsamaellanang le eona. Tokomane e felletseng e 

hlakisang lintlha tsena e ka fumaneha Lefapheng 

la Matla.

1. Moralo-tšebetso oa Taolo le Tsamaiso ea Litsi:

•	 Ho theha sethala sa nako e telele sa 

khokahanyo ea ba nang le kobo ea bohali 

litabeng tsa Matla (Sehlopha sa ba nang le 

kobo ea bohali litabeng tsa Matla);

•	 Ho etsa melao le ho netefatsa hore ho 

ikamahangoa le eona litabeng tsa polokeho, 

bophelo, tikoloho, likotsi, boiphihlelo (safety, 

health, environmetal risks quality -SHERQ) le 

lipehelo tsa litšebeletso lefapheng la matla;

•	 Ho netefatsa boikamahanyo le Molaoana 

oa  Tsebeliso ea Marang-rang a Motlakase 

(Transmission Grid Code) esita le litaba tsa 

boleng ba phepelo le lipehelo tsa tšebeletso 

e le ho netefatsa phepelo e nepahetseng ea 

motlakase;

•	 Ho beha lipehelo, melaoana ea tšebetso le 

lintlha tse ikhethang molemong oa litsi tse 

nyane le tseo phepelo ea tsona ea motlakase 

e ikemetseng ka kotloloho; le

•	 Ho beha lipehelo tsa khokahanyo le 

netefaletso ea boiphihlelo bakeng sa theko 

ea thepa le khokelo ea motlakase.

2. Taolo ea Litaba le Khokahano le sechaba 

•	 Ho aba lisebelisoa e le ho fumana le 

ho eketsa tsebo litabeng tsa matla le 

boiphihlelo botsebing ba matla.

•	 Ho etsa pokello ea litsi le lisebelisoa tse 

seng li ntse li le teng kahare ho naha e le 

ho etsa lipatlisiso le manollo litabeng tsa 

matla, ‘me kamorao ho moo ho hlahlojoe 

litsebo le boiphihlelo bo ikhethang bo teng;

“Tokomane e 
  felletseng e 
  hlakisang lintlha 
  tsena e ka 
  fumaneha 
  Lefapheng  
  le Matla.”

LEANO LA MATLA
LESELINYANA LA LEKHOTLA LA TAOLO EA MOTLAKASE LE METSI

•	 Ho bokella le ho ntlafatsa mananeo a seng a 

ntse a le teng a phetisetsano ea tsebo le ho 

etsa matšolo a tlhokomeliso holim’a tšebeliso 

ea matla;

•	 Ho sebetsa ‘moho le mafapha/litsi tsa ‘Muso 

tse amehang le mekhatlo e ikemetseng 

(NGOs) ho tsebahatsa mekhoa e bolokang 

matla e le ho netefatsa hore sechaba 

se fumana likeletso tse nepahetseng ka 

lihlahisoa le litšebeletso tse se lokelang; le 

•	 Ho sebetsa ‘moho le litsi tse sebetsanang 

le litaba tsa matla boemong ba naha, ba 

tikoloho le ba machaba ka phetisetsano ea 

litaba le karolelano ea maikutlo.

3. Lintlha tse amang Libeso (Bioenergy)

•	 Ho ntlafatsa mehato ea poloko, taolo ea matla 

le tšebeliso e ka tšoarellang ea lihlahisoa tsa 

libeso;

•	 Ho fokotsa sekhahla sa tšebeliso ea lihlahisoa 

tsa libeso ka ho sebelisa lihlahisoa tsa mafura 

le litofo tse phehang tse bolokang matla; le

•	 Ho khothaletsa lipatlisiso le ntlafatso 

litabeng tsa libeso le boiphihlelo ba botsebi 

molemong oa tlhahiso ea motlakase, mofuthu 

le tlhahiso ea mafura.

4. Litaba tsa Matla a Inchafatsang

•	 Ho felisa tšebeliso ea lifuthumatsi tsa metsi 

ka motlakase meahong eohle ea sechaba le ho 

kenya tšebetsong lifuthumatsi tse sebetsang 

ka motlakase oa letsatsi le lipompo tsa metsi 

tse sebelisang matla a tlholeho bakeng sa ho 

futhumatsa; 

•	 Ho qobella hore ho kenngoe lifuthumatsi tsa 

matla a letsatsi meahong e mecha ea  sechaba 

moo ho hlokahalang metsi a chesang;

•	 Ho khothaletsa hore ho ntšoe lifuthumatsi 

tsa metsi tse sebetsang ka motlakase, ho 

kenngoe lifuthumatsi tse sebetsang ka matla 

a letsatsi likhoebong tse kholo, mabenkeleng, 

malapeng le tšebelisong e akaretsang;

•	 Ho etsa hore ho be bobebe ho theha 

lik’hamphani tse fanang ka litšebeletso tsa 

matla metseng;

•	 Ho khothaletsa tšebeliso ea boiphihlelo ba 

botsebi litabeng tsa tšebeliso ea mahlale 

a matla a inchafatsang mererong ea ho 

ikenyetsa chelete;

•	 Ho khothaletsa tšebeliso ea matla a letsatsi 

meahong e meholo; le

•	 Ho khothaletsa lenaneo la matla a 

inchafatsang ka sepheo sa ho tšehetsa 

tšebeliso ea mafura mafapheng a fapaneng 

moo matla a hlokahalang.

Mabone a mefuta e fapaneng a fluorescent a bokola motlakase 

leha a le theko e holimo, a sebetsa nako e telele.



6 LEWALITABA     PHUPU - LOETSE     2015

LIKAPESO LP, NUL

LESELINYANE LA LEKHOTLA LA TAOLO EA MOTLAKASE LE METSI

Baithuti ba ipabotseng Lerotholi Polytechnic le Sekolo 
se Seholo sa Sechaba, ba tlotloa meketeng ea likapeso
Ka Loetse 2015 Lekhotla la Taolo ea Motlakase 
le Metsi (LEWA) le fane ka mangolo a tlotlo le 
likhau ho baithuti ba ipabotseng ba Lerotholi 
Polytechinic (LP) le ba Sekolo se Seholo sa 
Sechaba (NUL)  meketeng ea likapeso.

Mokete oa likapeso oa LP o ne o tšoeroe ka la 12 

Loetse 2015 mabaleng a sekolo sa Lerotholi, ha 

oa NUL o ne o tšoeroe ka la 26 Loetse 2015 Roma.

Moketeng oa likapeso oa NUL, ‘Meko Lebohang, 

ea neng a ipabotse lithutong tsa mahlale tsa (B.A. 

Engineering Physics le Electronics) le Moleboheng 

Hloele, ea neng a ipabotse thutong ea moruo 

(Economics) ba ile ba fuoa mangolo a tlotlo.

Puong ea hae ea sehlooho moketeng oo,  

Motsamaisi (Chancellor) oa sekolo sa NUL, 

Motlotlehi Letsie III o bontšitse hore mosebetsi 

oa mantlha oa thuto maemong ‘ohle ke ho aha 

semelo sa motho ka mong le ho bontša bohlokoa 

ba bophelo ba hae ho eena le ho batho ba bang.

“Boiphihlelo le limelo tse le behileng mona 

kajeno, e leng lerato, boithukhubetso, phehello 

le boikemisetso ba ho ithuta li tla ba bohlokoa 

bophelong bohle ba lona.  Li baballeng hantle 

hobane li tla ba bohlokoa le ho feta tseo le 

ithutileng tsona libukeng”, a rialo Motsamaisi oa 

sekolo.

Moketeng oa likapeso oa sekolo sa Lerotholi 

Polytechnic, baithuti ba filoeng mangolo a 

tlotlo le likhau ke Teboho Maqalaka ea neng a 

ipabotse lithutong tsa Metsi le Tikoloho (Water 

and Environmental Engineering) le Kamohelo 

Qhobela ea fumaneng lengolo la thuto tsa 

Mahlale a Motlakase (Electrical and Electronic 

Engineering).

Sebui sa bohlokoa sa letsatsi moketeng oa 

likapeso tsa LP, Motlatsi oa Letona  la Thuto 

Monghali Thabang Kolumo, o qhololitse baithuti 

bana ho loantša tlhokahalo ea mosebetsi le ho theola 

sekhahla sa ho ata ha tšoaetso ea HIV/AIDS ka ho ba 

lemosa hore naha e na le batho ba bangata haholo ba 

nang le tšoaetso ea lefu lena.

“Thuto ke tokelo ea mantlha ea botho, ‘me ha e le 

mona le e fumane, le lokela ho khutlisetsa melemo 

sechabeng.  Le lokela ho aha bonyane ntlo ea lelapa 

la Mosotho oa mohloki pele ho mafelo a Pulungoana 

2015 kapa ho lokisa thepa ea e ’ngoe ea liofisi tse 

nang le mathata a bohloki”,  a rialo Monghali Kholumo.

Mafapha a thuto ao LEWA e fanang ka likhau ho ona 

ke a amanang le Lekhotla ka kotloloho joalokaha a 

amana le litšebeletso tse laoloang tsa motlakase, 

metsi le likhoerekhoere. Phano ena ea likhau ke 

karolo ea boikarabelo boo Lekhotla le bo etsetsang 

sechaba q

Teboho Maqalaka (ka ho le letona) o amohela 

khau ea LEWA nakong ea mokete.

“Mosebetsi oa mantlha oa thuto maemong ‘ohle, ke ho 
  aha semelo sa motho ka mong le ho bontsa bohlokoa 
  ba bophelo ba hae ho eena le ho batho ba bang.”

LIPHUTHEHO TSA RERA
LESELINYANA LA LEKHOTLA LA TAOLO EA MOTLAKASE LE METSI

Liphutheho tsa RERA li tšoareloa Blantyre, Malawi

Lekhotla la Taolo ea Motlakase le Metsi (LEWA) 
le bile le seabo liphuthehong tsa Likomitjana 
tsa ‘Mamekhatlo oa Litsi tsa Taolo ea Motlakase 
Tikolohong e ka Boroa ho Afrika (RERA) tse neng 
li tšoeroe Blantyre, Malawi ho tloha ka la 07 ho isa 
la 09 Loetse 2015. 

Liphutheho tse neng li tšoeroe ho hlophisetsa 

tlhahlobo-bocha ea phethahatso ea mesebetsi ea 

RERA li bile bohlokoa ka ho fetisisa molemong oa 

ho: 

•	 Tlaleha ka liketsahalo tsa morao-rao tsa 

naha tse mabapi le taolo le lintlha tse ling 

tsa bohlokoa tse amang Lefapha la Phepelo 

ea Motlakase;

•	 Etsa tlhahlobo-bocha ea khatelo-pele ea 

mesebetsi ea RERA e neng e reretsoe ho 

phethahatsoa ka 2015;

•	 Hlophisa khatelo-pele ea tlaleho ea tŝebetso 

ea selemo sa 2015; le 

•	 Hlophisa meralo-tšebetso ea selemo le 

selemo le likhakanyo tsa lichelete tsa selemo 

sa 2016.

Holim’a moo liphutheho li entse tlhahlobo-bocha 

ea khatelo-pele le/kapa ho kenngoa tšebetsong 

ha meralo/merero e latelang tikolohong ea linaha 

tse amehang  e kenyeletsang:

•	 Moralo-tšebetso oa Bahlahisi ba Ikemetseng 

ba Motlakase (IPP);

•	 Morero oa Matlafatso ea  Makhotla a Taolo 

ea Motlakase; 

•	 Maselinyane a RERA a Litefiso tsa Motlakase 

le a mang a Matšoao a Ikhethang a Moruo a 

2014; le

•	 Liteko tsa ho Ntlafatsa ho Ikamahanya le 

Boemo bo fetohang  ba Leholimo ka mokhoa 

oa Thekisetsano ea Motlakase le Mesebetsi 

e meng e amanang le eona ke Letlole 

la Mesebetsi ea Ntlafatso ea Boemo ba 

Leholimo (Climate Resilienece Infrastructure 

Development Facility -CRIDF).

Lekhotla le bile le seabo liphuthehong tsa 

Likomitjana tsa Litšebeletso tsa Baji le 

Phetisetsano ea Litaba, Molao, Taolo ea Moruo, 

Taolo ea Botsebi le Ntlafatso ea Bosebeletsi. 

Lipuisanong tsa Komitjana ea Litšebeletso tsa 

Baji le Phetisetsano ea Litaba - tse sebetsanang 

haholo-holo le litokelo tsa baji le mekhoa ea 

tšireletso, ho ile ha fihleloa liqeto tse itseng.  

Litho tsa taolo tse neng li le morao ho tse ling 

ka ho theha mekhoa ea ho sireletsa baji li ile tsa 

khothaletsoa ho hlophisa mekhoa ea tšireletso ea 

baji, le mekhoa ea phetisetsano ea litaba. 

“ Ho lokela hore ho be le lipehelo tsa tšireletso ea 

baji, ntlafatso ea mekhoa e hlakileng ea seabo sa 

baji phetisetsanong ea litaba le bolisa bo chatsi le 

hore matlafatso ea lipehelo tsa tšireletso ea baji 

e be ka sehloohong,”  Mongoli e Moholo oa RERA 

Monghali Elijah Sichone a rialo.

Ho khothalelitsoe hore pele ho ka ntlafatsoa 

merero e boletsoeng kaholimo, maemo a teng 

hajoale a lokela ho lekoloa bocha le ho seka-sekoa 

ho ipapisitsoe le litloaelo tsa machaba.  Hona ho 

ka thusa ho ntlafatsa mekhoa ea tšireletso ea baji 

linaheng tsa habo bona. Ho feta moo, phuputso 

e neng e hloka hore balaoli ba arabele taba ea 

boemo ba tšireletso ea baji  methating ea taolo ea 

motlakase, e sisintsoeng ke Mokhatlo oa Machaba 

oa Taolo ea Matla (ICER) e ile ea phetheloa ke 

litho tsa taolo q

“Lipuisanong tsa 
  Komitjana ea 
  Litšebeletso tsa 
  Baji le Phetisetsano 
  ea Litaba - tse 
  sebetsanang 
  haholo-holo le 
  litokelo tsa baji 
  le mekhoa ea 
  tšireletso, ho ile 
  ha fihleloa liqeto 
  tse itseng.” 

THUPELO EA RES - E

LESELINYANE LA LEKHOTLA LA TAOLO EA MOTLAKASE LE METSI

Thupelo ea ho qetela ea ho etsa Moralo oa Taolo 
ea tsa Matla a inchafatsang e ile ea tšoaroa

“Le tla hopola hore 
  re tla be re tšohla 
  maikutlo a 
  mapomelo a 
  setsebi se ikemetseng 
  a kenyeletsang tsela 
  ea ho beha litheko 
  tsa Motlakase o 
  fehloang ka Letsatsi 
  (RES-E).”

Thupelo ea mapomelo ea ba nang le kobo ea 
bohali litabeng tsa ntlafatso ea moralo-tšebetso 
oa taolo ea Matla a Inchafatsang e neng e 
tšehelitsoe ka lichelete ke Banka ea Ntlafatso 
ea Afrika (AfDB) e ne e tšoeroe ka la 02 Loetse 
2015 holong ea liboka ea Lekhotla la Taolo ea 
Motlakase le Metsi (LEWA).

Puong ea hae ea pulo, Mookameli,  Assoc. Professor 

Ntoi Rapapa, o hopolitse ba nang le kobo ea 

bohali hore tse ling tsa likhothaletso tsa thupelo 

li tla kenyeletsoa Leanong la Naha la Matla le tla 

thakholoa ka molao ke ‘Muso.

“Le tla hopola hore re tla be re tšohla maikutlo a 

mapomelo a setsebi se ikemetseng a kenyeletsang 

tsela ea ho beha litheko tsa Motlakase o fehloang 

ka Letsatsi (RES-E) ‘me o kena ho marang-rang a 

naha (Renewable Sources- Electricity Renewable 

Fit-In Tariffs (RES-E REFITs), mekhoa ea ho etsa 

lilaksense le melaoana ea tataiso ea ho reka le ho 

rekisa motlakase.  Le bolokolohing ba ho kopana 

le setsebi e leng Mercados ha feela litlhophiso 

tsa ho fana ka litlatsetso le ho batla litlhakisetso 

li entsoe pele ho kopano e joalo”, Mookameli a 

rialo.

Lintlha tse ‘maloa tse amang botsebi le moruo 

tsa RES-E) li  ile tsa  tšohloa, ‘me tsona li ne li 

kenyeletsa ho sebelisa limithara tsa thekisetsano 

ea motlakase (bakeng sa motho ka mong kapa 

lik’hamphani tse fehlang motlakase oa 50kW le 

Ba bang ba batho ba neng ba le teng thupelong ea RES - E.



Mookameli oa Lekhotla, Assoc. Prof. Ntoi Rapapa, nakong eo a neng a hopotsa ba teng thupelong 

hore likhothaletso tsa eona li ilo kenyelletsoa Leanong la Matla la Naha.

katlase) litheko tsa motlakase o fehloang tse 

kenellang marang-rang a naha (FITs), boiketo 

le litumellano bakeng sa motlakase oa matla 

a tlholeho.  Ka mokhoa o tšoanang ho bile 

bohlokoa ho shebisana mekhoa e ka lateloang ea 

ho lefella litjeo tse ka bang teng tsa Motlakase o 

joalo. (RES-E).

Litjeo tse ka bang teng li hlalositsoe e le chelete 

e tla bokelloa e kaholimo kapa katlase ho 

litheko tsa motlakase o fehloang ka moea (FIT), 

e le ho lefella khaho ea litsi tsa Motlakase o 

fehloang ka letsatsi (RES-E). Tabeng ena ho ile ha 

khothaletsoa hore ho be le lekhetho kapa tefello 

e akaretsang e tla sebelisoa ho khutlisa chelete 

e ka bang e ile ea sebelisetsoa mesebetsing ea 

RES-E.

Mekhoa e meng e shebisanoeng e kenyeletsa 

ho hlakoloa ha lekhetho thepeng ea matla a 

inchafatsang e rekoang  kantle ho naha kapa 

hore  ‘Muso o ka fana ka  lichelete tsa tlatsetso 

kapa o nyehlise lipehelo tsa tsebetso. Ho feta 

mona ‘Muso o ka kopa hore o fumantšoe lithuso 

tsa lichelete ke litsi tsa machaba. 

Ho latela e mong oa libui Lupano Leornado oa 

Mercados, o bontšitse hore ho bohlokoa hore 

Lesotho le be le litheko tsa motlakase o fehloang 

ka moea (REFIT) ‘me  kaha  matla a inchafatsang 

a ntse a le litjeo li boima ho feta motlakase o 

tloaelehileng, ho lokela hore ho hoheloe batseteli 

hore ba be le thahasello ea ho etsa khoebo 

litabeng tsa matla a inchafatsang mafapheng a 

ikemetseng. 

“Litheko tsena tsa Motlakase o fehloang ka 

Letsatsi le moea (RES-E) li bohlokoa ntlheng ea 

ho netefatsa kanetso ea phepelo ea motlakase, 

‘me litefiso li lokela ho ipapisa le litheko 

tse  ananelehang ‘marakeng hore li tsebe ho 

khahlametsa batseteli  le bareki”, a rialo Monghali 

Lupano.

Mesebetsi e mehlano ea mantlha e lokelang ho 

etsoa ke setsebi e ne e le ho ntlafatsa melaoana 

ea tsamaiso ea moralo-tšebetso oa Bahlahisi ba 

Motlakase ba Ikemetseng (IPPs) le litokomane 

tsa molao; melaoana e lateloang  ha ho etsoa 

liqeto tsa litefiso tsa phehlo ea motlakase le 

Mokhoa-tefiso o ipapisitseng le ba lichelete 

moruong,  litumellano tsa  theko ea motlakase 

(PPAs); mekhoa ea phumantšo ea litokomane 

tse molaong tsa lik’hamphani tse loaloang ke 

Lekhotla; le melaoana ea theko ea motlakase le 

moralo oa ho e kenya tšebetsong q

TSOALO EA LETSIE III

LESELINYANE LA LEKHOTLA LA TAOLO EA MOTLAKASE LE METSI

LEWA  e keteka sehopotso sa letsatsi la tsoalo 
ea Motlotlehi Letsie III ea lilemo tse 52 

Ka la 16 Phupu 2015, basebetsi ba Lekhotla la 
Taolo ea Motlakase le Metsi (LEWA) ba ketekile 
letsatsi la tsoalo ea Motlotlehi Letsie III ea lilemo 
tse 52. Ka ho le leng mokete ona ebile o mong 
oa mekhoa ea ho bopa bonngoe ba basebetsi ba 
Lekhotla joalokaha basebetsi bohle ba ile ba e-ba 
le seabo lipapaling tsa letsatsi leo ka ho ba le 
moea o le mong, ba thoholetsa esita le ho ba le 
boikopanyo.

Puong ea hae ea pulo Mookameli Assoc. Prof. Ntoi 

Rapapa o itse basebetsi bohle ba hopole hore na 

ke hobane’ng ha letsatsi la tsoalo ea Motlotlehi 

le fetohile mokete oa bohlokoa ho Basotho bohle.  

Assoc. Prof.  Rapapa a bontša hore mefuta ena ea 

mekete e hopotsa Basotho nalane le bokamoso 

ba bona.

“Ka mantsoe a rona a ketekelo ea sehopotso sa 

tsatsi lena re ka phelisa nalane ea rona le ho 

utloisisa hore matla ao re nang le ‘ona a letsatsi 

ka leng a ka re thusa ho bopa sechaba se matla 

sa Basotho, seo re lokelang ho se etsa feela ke 

ho ananela nalane ea rona”, Assoc. Prof.  Rapapa 

a rialo.

Mookameli oa LEWA  o ile a leboha basebetsi 

bohle ka ho atlehisa sehopotso sa letsatsi la 

tsoalo ea Motlotlehi. A supa ka bokhutšoanyane 

hore mokete oa selemo sena o ntlafetse ho 

feta oa selemo se fetileng, a re litlhophiso li 

ne li pakahatsa hore basebetsi ba bontšitse 

boikitlaetso le boiqapelo ba bona.

Tšebeletso ena e ketekiloe ka lijo tse fapaneng 

tsa Basotho joaloka ‘maqebekoane, nyekoe,  

likhetšo, motoho,  likahare,  litlhakoana  le tse 

ling tse ngata.  Ho feta moo, ho ile ha etsoa 

lithoko, lipina ka Motlotlehi, metjeko ea sesotho, 

le lipapali joaloka mokhibo, lipina tsa mokopu, 

moraba-raba, mohobelo le liphotha  q

Basebeletsi ba Lekhotla ka moteno oa bochaba ba thabile nakong eo ba ketekang 

letsatsi la ho tšoaea selemo sa 52 Motlotlehi Letsie III a ja mabele. 

Banna ba tsoere melamu ka bosesanyaneng ba hobela.

Ba bang ba bo ‘me ba sebeletsang Lekhotla, 

le “molebeli” oa bona.

Seakhi, katapane le tse ling, li ile tsa betsoa 

moraba-rabeng.

Re lumela 

u tseba se seng ka 

Lekhotla la Taolo ea Motlakase le Metsi Lesotho.

Empa u ka hloka ho tseba litaba tse ling. 

Sheba litaba tsa Lekhotla ho www.lewa.org.ls

Bala lese
linyana la Lek

hotla!
Bakeng sa lintlha tse ling, u ka teana le rona mona:

Tel: +266 22 312479  Fax: +266 22 315094

kapa u etele liofisi tsa rona:

7 Floor, Moposo House, Kingsway, Maseru, Lesotho

Email: secretary@lewa.org.ls

Lekhotla la Taolo ea 
Motlakase le Metsi Lesotho

Taolo ea
metsi 

Taolo ea phano ea litsebeletso.   Lekhotla le laola phano ea 
litsebeletso tsa metsi le likhoerekhoere metseng ea literopo.

Boipuso

Re le LEWA, ha re 
lebale letsatsi lena! 

Lekhotla la Taolo 
ea Motlakase le Metsi


